
Yu Xap'unaj Karta yu
Jalaqts'oqnil Pablo Ixlapanakni
Dios yu Tavilanal TesalOnica

Ni Pablo jalakmastak'ay ixlapanakni Dios yu
tavilanal Tesalonica

1 Yu kijnank'an, ni Pablo ali Silvano ali
Timoteo, aniy Kklats'ogniyau taun chivinti
uxiknan yu ixlapanakni kimPay Diosk'an ali
kiJalhachimo'onuk'an Jesucristo yu vilanant'ik
laka putaulan Tesalonica. Katamapaynin y
oxamaktaun katamakan.

2 Va tacha ikxtaqni'alhiyaucha  Ilhi-
malagqpuchuncha ni Dios por tachun
uxiknan. Tejkan iktapayniniyau ni Dios
vachu si Kklalhitapayniyau por uxiknan.
3 Tejkan ikt'achivinanau kimPay Diosk'an
va Kklapastakniyau yu mak'aniyat'ik ni Dios
por milhakapu'atk'an. Vachu yu mak'ayat'ik
por ayaj ach'aniyat'ik ni Dios, vachu' ox
maqgant'agniyat'ik y  p'akxan'iyat'ik ni
kaminchoqoya' kiJalhachimo'onuk'an Jesucristo.
4 Ket'alagaunin yu Dios tapaxkatan, ijk'atsayau
ni Dios talaksaktan. 35 Tejkan klalagqpute'eniu
ni ox chivinti, jantu vali'iy chivinti kaval. Va
kun ixtap'asta ni Dios ali ni Espiritu Santo ox
tamak'atsanin ni va lagsaval. K'ats'ayat'ik tejkan
xaklat'avilanau va para kla'aqtayjuu ni uxiknan.

6 Aqt'aynit'ik ti'ukxuntayaniy tacha kijnank'an
y tacha ni kiJalhachimo'onuk'an. La'a'it'ik ni

ox chivinti kun achati yu xta'a ni Espiritu Santo
mas yu alati ixtamamaganlgajnivayan. 7 Ex
tachun yu talhakapu'an yu tavilanal xa'estado
Macedonia kun Akaya, yu'uncha lay talaqts'i'iyan
tas magsk'iniy katatijuntayal. 8 Ixchivinti
kiJalhachimo'onuk'an va minchal kun uxiknan
y talagpu'ayal xa'estado Macedonia ali Akaya.
Vachu tak'atsa'ol nilapanakni ta'akapuchun ni ox
lhak'ap'up'inat'ik ni Dios. Ex chuncha jantucha
magqsk'iniy kajkamak'atsanil ni lapanakni tas
unt'at'ikcha. 9 Va yu'uncha kintajunan ni ox
kilalaga'iu y mak'aunt'ik yu midiosesk'an yu
tamakay lapanakni. Va t'ap'ats'aniyat'ik ni Dios
yu lagsaval kujta. 10 Vachu p'akxan'iyat'ik ni
kaminchoqotachal lakt'iyan Sas'at'a ni Dios
yu majkujuchoqol la ixlhinin. Yucha ni Jesus
yu kintamalaqtaxtuyan la ixlhilukuj ni Dios yu
ka'alina.

2

Ni lhitapatsa yu makal Pablo laka Tesalonica

1 Ket'alagaunin, k'ats'ayat'ik ni tejkan klalagk-
ilau jantu vali'iy kaval. 2 Laka putaulan Fil-
ipos ikmaganlgajnau y klaktanchanikau pero
klajuniu ni ox chivinti yu Kkintaxtagnin Dios.
Yucha kintama'ayajnin, xlhiyucha klagpute'eu
mas kintaxkajin ni lapanakni. 3 Tejkan klax-
aqalau va klajuniu yu lagsaval. Jantu Kkla-
juniu yu jantu ox kaval y jantu klamakanuu.
4 Ni Dios ox lhilay kilhitapatsak'an xlhiyucha
kintamalagachan pute'enin ni ox chivinti. XI-
hiyucha jantu ikpute'eyau para katalhipa'inil ni

lapanakni, va para kalhipa'inil ni Dios yu Kkin-
talagts'intanuniyan kelhanutk'an. > K'ats'ayat'ik
ni jantu aqtaun klaxaqalau kun vali'iy k'us chiv-
inti para kalhi'ach'ant'a'ut'ik, vachu jantu kla-
makanuu kun chivinti para kaklhajau tumin.
Ni Dios yucha k'atsaycha. 6 Jantu kaknajuu
kilato'oyau uxiknank'an vachu jantu kaknajuu
kintato'oyan alati lapanakni, mas lay kaknajuu
kakto'oyakau va por ixtamalaqachan Cristo kun-
tau. 7 Ni kijnank'an va laka laksniy k'ukxuyanau
kun uxiknan vachu va tacha qayntaun ox xanati
laklhistak'a sas'at'an. 8 Va ayaj ox klapaxkau.
Xlhiyucha jantu vamun klaxtagniu ni ox chiv-
inti, va klaxtaqniu tus la ketsukuntik'an, va por
ayaj kla'achaniu. 9 Ket'alagqaunin, p'ast'ak'at'ik
yu lhita'ay lhitapatsa yu ikmakau. Va iktapat-
sau ts'is, tunkuj para ka'alil yu xakmagsk'iniyau.
Va para jantu klamaqanchapuu tejkan xaklalaq-
pute'eniyau ni ox chivinti yu lhinajun Dios.

10 Uxiknank'an k'ats'ayat'ik y vachu yu Dios
k'atsay ni xakti'ukxuyanau tacha paxtoqniy
ixlapanakni Dios. Vas xak'ukxuyanau, jantu
tu'uchun laqtaqal xakmakayau. 11 Klaxtaqniu
jatapastak'ati y klamalaka'ulau tachun uxiknan
vachu va tacha gayntaun xapay kun sas'at'an.
12 Klalhixaqalau kat'i'ukxunt'ayat'ik tacha
paxtogniy yu ixnavin Dios. Yucha tajunta'iyan
para Kk'at'anut'ik ta'an lhachimo'onun ta'an

tasuy kun tachun ix'ayaxtu. 13 Xlhiyucha
va tacha ikxtaqniyau lhimalagqpuchuncha
ni Dios. Tejkan asmakt'ik ni chivinti yu

klalagpute'eniu va la'a'it'ik jantu tacha vali'iy

ixchivinti lapanakni.  Va la'a'it'ik tacha yu
lagsaval ixchivinti Dios. Yucha ta'aqtayjuyan la
metsukuntik'an yu lhak'ap'up'inat'ik. 14 Uxiknan,
ket'alaqaunin, aqt'aynit'ik  ti'ukxuntayaniy
vachu va tacha yu alati ixlapanakni Dios
xalakat'un Judea yu talhakapu'an Jesucristo.
Uxiknan ma'anl'ajnant'ik la ixtamakak'an
mint'amachaqank'an vachu vatacha ancha Judea
ixt'a'israelitask'an tamaqanlgajnal. 15 Yu'uncha
tamaqnil ni kiJalhachimo'onuk'an Jesucristo
y jalagmagnil yu maqgancha ixtalagpute'ey
ixchivinti Dios. Vachu' kintatixkaulha'an. Jantu
lhipa'iniy ni Dios yu tamakay, va taxkajiy tachun
ni lapanakni. 16 Lagatap'asta tamakay para jantu
lay kaklagpute'eniu tas lay katapulaqtaxtul yu
lapanakni yu jantu israelitas kataval. Ex chuncha
yu anchanu israelitas yu jantu talhakapu'an va
apalay talhavay ixlaqtaqalk'an. Pero chavaycha
ni Dios lagtalgauniycha.

Ni Pablo laq'uxa'anchoqoy yu machaqan
Tesalonica

17 Ket'alagaunin, jantuka' magan jun tejkan
klamakajuu. Mas jantu klat'ataulau pero va
ch'antaun kelhanutk'an. Kmakau lagatap'asta
para kaklalaqg'anchoqoo. Ayaj xaknaunau
klalagapulaqts'inchoqoo pero jantu Kkalal.
18 va xaklalaq'uxa'anchoqoyau. Ni kit'in Pablo
aqlhuvaj xak'uxa'anachal pero ni Satands makal
para jantu lay kajk'ancha'au. 19 Va ikpakxan'iyau
ni achati ali ayaxtu yu kaklhajayau. ¢Vali'iycha
kaklalhi'achantajuyau y ox kajk'atsanau? Va
por ox Kka'unapitik anchanu julchan tejkan

kaminchoqoya' ni kiJalhachimo'onuk'an Jesus.
20 Chuncha va ox ijk'atsanau y k'achanau por
uxiknan.

3

1 Va ke'emank'an iktamakajuu laka putaulan
Atenas, pero jantucha xaktayaniyau por ayaj xak-
lalaq'uxa'anau. 2 Ex chuncha ikmalagachau kata-
lag'an kilagajk'an Timoteo. Yucha ix'ogxtamati
Dios y kintat'atapatsayan para kalagpute'ekal yu
ox chivinti yu lhichiviniy Cristo. Ikmalagachau
para kataxaqalan para apalay ox kaval mil-
hakapu'atk'an. 3 EX jantu matichun lay katama-
makaunin milhakapu'atik'an por yu jamaganlqga-
jnati. K'ats'ayat'ikcha ni kintapaxtogniyan ja-
maganlgajnati. 4 Tejkan ancha xaklat'avilanau
va xaklajunau ni ka'alina' taun maqganlgajnati.
K'ats'ayat'ikcha ni va chuncha val. > Ayaj xak-
lalaq'uxa'anau va tus jantucha lay kaktayanil, va
klamalaqgachaniu ni Timoteo para kajk'atsal tas
junitacha milhakapu'atik'an. Xaktalhananau in-
cha katamakanun ni agmoqxnu', ex vali'iy kaval
kilhitapatsk'an kun uxiknank'an.

6 Pero chavaycha va chinchoqol ni Timoteo.
Lhimil taun ox chivinti va kintajunan va la ox
alint'at'ik por milhakapu'atk'an ali mijapaxkan-
tik'an. Vachu kintajunan va Kkilapastak'au
kijnank'an y ayaj kilalaqts'inputunau vachu va
chun tacha kijnank'an klalaqts'inputunau ni
uxiknank'an. 7 Xlhiyucha, ket'alaqaunin, mas va
lhita'aycha iktapasayau y ikmaqanlqajnanau,
va oxamaktaun ijkuu tejkan ijk'atsau
ni ox milhakapu'atk'an. 8 Chavaycha

klhi'achantajuyau ni ox t'aylhip'int'at'ik kun
ni kiJalhachimo'onuk'an Dios. 9 Va ikxtaqniyau
lhimalagpuchuncha ni Dios por uxiknan y ayaj
klalhi'achantajuyau tejkan iksk'inau Dios. 10 Mas
va puts'is mas va tunkuj, va iksk'inau Dios
para lay kaklalaqts'inchoqoo y kakla'aqtayjuu
yu vananaj ts'anqay la milhakapu'atk'an.
11 Chavaycha va iknaunau kinta'aqtayjun ni
kimPay Diosk'an ali kiJalhachimo'onuk'an
Jesucristo para kaklalaq'anchoqoo. 12 Vachu
iksk'inau ni Jalhachimo'onu para apalay ox
kalap'axk'at'ik y vachu ox k'alakp'axk'at'ik
tachun ni lapanakni, vachu va chun tacha
kijnank'an klapaxkayau. 13 Ex chuncha lay
kat'ayanit'ik y la melhanutk'an, jantu ka'alil
tu'uchun laqtaqal. Chuncha katalaqa'iyan
kimPay Diosk'an tejkan kaminchoqoya' ni
kiJalhachimo'onuk'an Jesucristo kun tachun
ixlapanakni.

4

Niputsuku yu lhipa'iniy Dios

1 Chavay, ket'alaqaunin, Kklalhijunau vy
klatapayniniyau por  kiJalhachimo'onuk'an
Jests ni kat'i'ukxunt'ayat'ik tacha klamasuniu.
Magqsk'iniy kat'i'ukxunt'ayat'ik tacha kalhipa'inil
ni Dios. Chuncha kat'aylhip'int'ik tacha
t'''ukxuyanant'ik pero chavay apalay ox
k'amak'at'ik. 2 K'ats'ayat'ik yu klalhijuniu
la ixtaqa'uti ni kiJalhachimo'onuk'an Jesus.
3 Dios najun ni kat'at'i'ukxunt'ayat'ik
tacha paxtoqniy ixlapanakni Dios. Jantu

kat'at'amat'ik matichun yu jantu minavink'an.
4 K'amisp'at'ik tacha magqsk'iniy k'alhits'uk'u
mixanati para ixnavin Dios k'a'unt'ik y ox
kat'o'oyat'ik. 5 Jantu valily k'amak'at'ik
yu mak'ap'ut'unat'ik la  milakatunajk'an
tacha tamakay yu jantu tamispay Dios. 6 Ex
chuncha jantu matichun kamakanumaxtunil
yu ixnavin ixlaqaj. Ni kiJalhachimo'onuk'an
kalagmamagqanlqgajnivaya' yu chuncha talay. Va
chunchaklalhixaqalauy chuncha klalhichimo'oo.
7NiDiosjantukintajunta'in para kalaktu'unuu, va
kintajunta'in ni kati'ukxuntayau tacha paxtoqniy
ixlapanakni. 8 Yu akch'intamay ni aniy chivinti
yucha jantu lapanaki akch'intamay. Yucha
akch'intamay Dios yu kintaxtaqnin ni Espiritu
Santo.

9 Jantu magqsk'iniy Kklats'ogniyau para
k'alap'axk'at'ik  mint'alagaunink'an. Ni
Dios yucha tamalanin para k'alap'axk'at'ik.
10 Lagsaval ayaj jap'axk'ayat'ik tachun
mint'alaqaunink'an yu xalakat'un Macedonia.
Pero klalhitapayniyau ni apalay kap'axk'anant'ik.
11 Oxamaktaun k'alat'at'aulat'ik, k'amak'at'ik mil-
hitapatsak'an yu tapaxtogniyan, k'at'ap'ats'at'ik
la mimakak'an tacha yu klajuntau. 12 Ex chuncha
katato'oyayan yu jantu talhakapu'an y jantu
tu'uchun katats'anqaniyan.

Kaminchoqoya'ni Jesucristo

13 Ket'alagaunin, va iknaunau kak'ats'at'ik
tisuncha tatapasay yu jantucha katakujlhi para
jantu kama'aninint'ik tacha lapanakni yu jantu
tu'uchun tapakxan'iy. 14 Va lhakapu'anau ni Jesus

va nil y kujchoqol. Vachu va chun lhakapu'anau
ni Dios kalaklhimina' tachun yu tanitacha yu
ixtalhakapu'an Jesus. 15 Xlhiyucha klajunau yu
naul ni kiJalhachimo'onuk'an. Ni kijnank'an
yu vananaj t'aunau tejkan kaminchoqoya' ni
Jesus jantu kap'ulayau kun yu tanitacha. 16 Ni
kiJalhachimo'onuk'an kaminanta lakt'iyan,
kamat'asanana' y yu xa'ukxtin ixmayulnin la
p'as kachivina' y kasqolkana' isqol Dios. Ex
chuncha p'unaj yu tanitacha yu talhakapu'al ni
Cristo yu'uncha katakuj'elaya'. 17 Ex kijnank'an
yu vananaj kujtau vachu kalha'ankanau
ch'antaun kun yu'uncha laka taputs'i. Ex
chuncha kapaxto'au ni kiJalhachimo'onuk'an
lakt'iyan. Ex mas va tavanancha kat'a'alinau

ni kiJalhachimo'onuk'an. 18 Xlhiyucha
kalamalak'a'ulat'ik kun yu aniy chivinti.
)

1 Jantu magqsk'iniy kaklats'oqniu tavanancha
chuncha katapasaya' u tas kunacha. 2 Ox
k'ats'ayat'ikcha ni jantu lhik'atsan tavanancha
kamina' ni kiJalhachimo'onuk'an. Ni anchanu
julchan vachu va tacha qayntaun alhavana'
yu min laka puts'isni. 3 Tejkan tanajun ni
lapanakni: “Oxamaktaun juntau, jantu tu'uchun
ka'alina, exnicha kalakt'ilhi'okana'. Va
kuna' vachu va tacha tejkan gayntaun xanati
yu maglagavananputun. Jantucha ka'alina
to'oxtaycha katapuqoslhi. 4 Pero uxiknank'an,
ket'alaqaunin, jantucha t'i'ukxuyanant'ik ta'an
puts'ista. Tejkan kamina' ni anchanu julchan
jantu vak kak'ats'anapitik tacha kamil qayntaun

alhavana'. > Uxiknank'an va tacha alint'at'ik laka
jatunkunu' va por mala'asiyat'ik ixchivinti Dios.

Jantu kajuu tacha yu ta'ukxuyanal laka puts'isni
yu jantu talhakapu'an ni Dios. 6 Xlhiyucha jantu
magqsk'iniy kaltatau la kijatapastak'atk'an tacha
yu jantu talhakapu'an. Magqsk'iniy kakujvi y
ox kalakpastaknau tacha yu laga agstunkuj
lapanakni. 7 Yu jantu talhakapu'an Dios va
tacha ni lapanakni yu taltatay laka puts'isni.
Jantu tak'atsay suncha katapasaya'. Vachu va
tacha lapanakni yu tata'ap'ay laka puts'isni.
Jantu tak'atsay yu tamakay. & Pero kijnank'an
va alintau laka jatunkunu'. Xlhiyucha maqsk'iniy
ox kalakpastaknau tacha yu laga agstunkuj
lapanakni. Ox kapaxkanau y ox kalhakapu'au
ni Dios, va tacha ka'ulau kilaqch'itk'an yu
tsasnati para jantu lay kat'alkau. Vachu
magqsk'iniy ox kapakxan'iu kalaqtaxtuu, va tacha
k'agtanuu tsasnati para jantu lay kat'alkau.
9 Ni Dios jantu najun kamaganlgajnau la
ixlhilukuj, va najun katalaqtaxtuu por yu
makal ni Jalhachimo'onu Jesucristo. 10 Yucha
nil por kijnank'an para kat'ataultacha'au kun
yucha tejkan kaminchoqoya', mas va kakujvi
u mas va kaniu. 11 Ex chuncha kun yu aniy
chivinti kalamak'uvilat'ik y k'alama'ayajnit'ik
la milhakapu'atk'an vachu va tacha t'aunat'ik
makanan.

Ni Pablo jaxaqalay ixlapanakni Dios

12 Ket'alagaunin, klatapayniniyau
kalakt'o'oyat'ik yu ayaj tatapatsay kun uxiknan.
Talhijunan tacha najun ni Jalhachimo'onu



1 TESALONICENSES 5:13 X 1 TESALONICENSES 5:24

Jesus y taxtagniyan jatapastak'ati. 13 Va
ox kalakt'o'oyat'ik y kalakp'axk'at'ik por ni
lhitapatsa yu tamakaniyan. Laqga laj'oxi

ka'alint'ik. 14 Ket'alagaunin, vachu klalhijunau
k'alagxt'agnit'ik  jatapastak'ati yu jantu
tatapatsay, Kk'alakma'ayajnit'ik yu tatalhanan,
kalaq'aqt'ay'ut'ik yu tats'anqganiy tap'asta la
ixjatsukuntik'an y kama'ant'aulnit'ik tachun
ni lapanakni. 15 K'alhist'ajk'ant'ik. Jantu
tu'uchun k'amak'anich'o'ot'ik yu tamakaniyan

yu jantu laj'oxi. K'alamak'ani'alhit'ik yu
laj'loxi siya uxiknan y vachu kun tachun
yu alati lapanakni. 16 Ka'ach'an'alhit'ik.

17 Kask'in'alhit'ik ni Dios, 18 Mas va tisuncha
yu tapasaycha kaxt'agnit'ik lhimalagqpuchuncha

ni Dios. Chuncha najun Dios kamak'at'ik va
por ixnavin Cristo Jesus unt'at'ik. 19 Jantu
kalakt'anch'anit'ik ixlhitapatsa ni Espiritu Santo.
20 Tantu kalakt'anch'anit'ik tejkan lagpute'ekan
ixchivinti Dios. 21 K'ap'uxk'aulaqts'int'ik tachun
ni chivinti, incha lagsaval ex ox Kk'ala'a'it'ik.
22Jantu K'at'anut'ik tu'uchun yu jantu ox kaval.

23 Ni Dios yu lakma'oxamaktamiy lapanakni
va yucha katamakanin ixnavin tachun
metsukuntik'an. Va najun kat'a'aynts'at'ik y
jantu ka'alil tu'uchun laqtaqgal la metsukuntik'an
ali milhitsukunuk'an ali milakatunajk'an tejkan
kamina' kiJalhachimo'onuk'an Jesucristo. 24 Dios
yu tajunta'itan yucha lay lhakapu'anikan, si
makay tacha yu najun.

Ni Pablo jalakmastak'achoqoy

25 Ket'alagaunin, kask'init'ik Dios para
kinta'aqtayjun.

26 Kalakmast'ak'at'ik tachun yu talhakapu'an
kun taun jakiltastuknuti tacha paxtoqniy yu ix-

navin Dios. . .
27 Kit'in  klalhijunau kun  ixtap'asta

kiJalhachimo'onuk'an ni Kk'alagp'ut'e'enit'ik ni
aniy karta tachun yu alati ket'alaqaunink'an.

28 Katamapaynin ni kiJalhachimo'onuk'an Jesu-
cristo. Va chuncha kaval.

